
					ఈ పుట అచ్చుదిద్దబడ్డది
ల్పయ్యెను నీరు వీథిఁ బడి యంబుధి కేగె నదీముఖంబునం

బయ్యర వట్టె మేఘములు నచ్చుగఁ బాఱె నుదఙ్ముఖంబులై. 24



మ. ఎడవె ల్పైనను లేక పెక్కుదినముల్ హేరాళమై వర్షముల్

జడిగాఁ బట్టి తటా లనంగ వెలిసెన్ జంఝాసమీరంబుతో

నుడుమార్గం బఖిలంబు నున్ననయి శాణోత్తేజనం బొంది పు

ల్కడుగంబడ్డ నిశాతఖడ్గముక్రియం గన్పట్టె నప్పట్టునన్. 25



తే. కడు మహోత్పాత మగుచు నకాలవృష్టి, కంచి ముయ్యేడునాళ్ళు వర్షించినపుడు

వెలిసినప్పుడె యీవీడు విడుచువార, మనుచుఁ బట్టిరి ప్రతిన బౌద్ధాదిజనులు. 26



వ. బౌద్ధ జైన పాషండ లోకాయతిక చార్వాక కాపాలి కాహితుండిక వానప్రస్థ పాశుపత జంగమయోగి ప్రముఖులగు వైదేశికులలోఁ బట్టణంబునం గాపురంబున్న వారందఱుం దక్కఁ దక్కినవారందఱు గుంపులు గట్టి కోలం గొట్టిన తెఱంగున జలోపద్రవంబు దిట్టువారై మూఁడామడమేర యంతయు బుక్కిటిబంటియైనఁ దత్ప్రదేశంబు వెడలి గండంబులం గడచితి మని గుండియలు నిగిడికొనుచుం జనిరి. 27



శా. ఆముయ్యేడుదినంబులందు శివభక్త్యాచారసంపత్తికిన్

సీమాభూమి యనం బ్రసిద్ధుఁడగు నాచిర్తొండనంబీశ్వరుం

డేమీ కొంకక పెట్టు జంగములకున్ హేరాల మిష్టాన్నముల్

సేమం బొప్పఁగ రేలునుం బగలునున్ విశ్వాసపూర్వంబుగన్. 28



చ. అనిన మునుం గుమారసిరియాళుఁడు నాతనినాదియైన చం

దనికయు ధన్యు లప్పరమదంపతులున్ శివభక్తకోటికై

యనుపమవృష్టి వేగ కొనియాడుదు రెన్నియునుం దెఱంగులన్

దినములు రేబవల్ దధిమధుప్రచురాన్నసమర్పణంబునన్. 29



తే. వంటచెఱకులు లేకున్న వ్రాములైన, వస్త్రములు తైలమున ముంచి వహ్నిఁ గూర్చి

వంటకంబులు వండి యవ్వారి గాఁగఁ, బెట్టు శివభక్తతతికి నంబిప్రభుండు. 30



ఉ. జోరును వర్షము ల్గురియ సువ్రతుఁ డాచిఱుతొండనంబి దై

వాఱెడుభక్తిఁ బెట్టు శివభక్తుల కర్థిఁ జతుర్విధాన్నముల్

తారనియొల్పుఁబప్పును ఘృతంబును దియ్యని పాయసంబులుం

జాఱలు బిండివంటలును శర్కరయున్ దధియున్ యథేచ్ఛగన్. 31



క. కఱకంఠునిభక్తులకుం, జిఱుతొండఁడు మిగులభక్తి సేయుచును గడున్

దఱచగుపెనువానలలో, నుఱవగుకూటముల మడుఁగు లోరెము లిడుచున్. 32

అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

